
                             М.В.Шабовіч 

            

ЗААГНІЦЬ – З’ЯРМІЦЬ:  
  

МАТЭРЫЯЛЫ ДА СЛОЎНІКА АКАЗІЯНАЛЬНАЙ  

ЛЕКСІКІ 20-Х–30-Х ГГ. ХХ СТ. 

 

ЗААГНІЦЬ. Засвяціцца агнём (як агонь): Будынак белы заагніў вачамі вокан 

двух паверхаў... (А.Аляксееў). 

ЗАБАРЫКАДЗІЦЦА. Узвесці барыкады; схавацца за барыкадамі (як за 

барыкадамі): Забарыкадзіўся Парыж між стромкакаменных абшараў 

(З.Бядуля). 

ЗАБЛАКІЦІЦЬ. Надзяліць (запоўніць) блакітам: І вось заблакіціла крыллямі 

рань, пасечаны чорныя шторы... (М.Багун). 

ЗАБУНТАРЫЦЬ. Выканаць дзеянне, уласцівае бунтару; паўстаць:               

... забунтарыла [вёска]  звонам вясны... (М.Багун). 

ЗАВЕЙНАСЦЬ. Стан, які характарызуецца завейным (завеяй); 

хуткаплыннасць, мітусня: У завейнасці крыліцца белая моль (Я.Пушча);         

І цяпер, калі гэты агонь ціха згас у завейнасці дзён, я смяюся сам над 

сабой… (С.Дарожны).   

ЗАВЕСНІЦЬ. Набыць прымету вясны (абудзіцца, аднавіцца, адрадзіцца): Ён 

у спевах сваіх мае веру, што жыццё яго завесніць (М.Чарот); Жыццё тады 

завесніць... (М.Чарот). 

ЗАВЕЧАРЫЦЦА. Набыць прыметы вечара; пацямнець, паблякнуць; 

замаркоціцца, зажурыцца: Завечарылася бярозавая просінь... (Т.Кляшторны); 

... О вечар, вечар, што завечарыўся?.. (Т.Кляшторны). 

ЗАВІРЫЦЬ. Выканаць дзеянне падобна віру; утварыць вір: Вецер ... 

завірыць... (М.Машара); Вецер, вецер-вецярок ... завірыў (М.Машара). 

ЗАВІХУРЫЦЬ. Выканаць дзеянне падобна віхуры: Завіхурыла песнямі 

вёска... (М.Багун); Завіхурыла спевам машына... (З.Бандарына). 

ЗАВЫРЫЦЬ. Паляцець (у вырай): Ў аблокі завырылі ў вырай [бакланы] 

(З.Бядуля).  

ЗАВЫЎНА-ЦЯГУЧЫ. Складаны прыметнік ад завыўны і цягучы: Адтуль, ад 

Галілея, даляцеў быў таксама нейкі дзіўны завыўна-цягучы чалавечы гук 

(М.Зарэцкі). 

ЗАГАДКАВА-НЕЗРАЗУМЕЛЫ. Складаны прыметнік ад загадкавы і 

незразумелы: …І з кожным пацалункам Раісы, з кожным яе загадкава-

незразумелым сказам расло гэта да болю шчымлівае пачуццё крыўды… 

(М.Зарэцкі). 

ЗАГАДКАВА-ТАЕМНЫ. Складаны прыметнік ад загадкавы і таемны: Ён 

[Карызна] з кожнай хвілінай усё больш і больш пераконваўся ў поўнай 

непрыдатнасці гэтага загадкава-таемнага, а ў сутнасці зусім пустога 

чалавека (М.Зарэцкі). 

ЗАГАДКАВА-ТОНКI. Складаны прыметнік ад загадкавы і тонкі: Андрэй і 

цяпер, як тады, мякка ўсміхаўся сваёй загадкава-тонкай усмешкай 

(М.Зарэцкі). 

ЗАГАДКАВА-ЎСМЕШЛIВЫ.  Складаны прыметнік ад загадкавы і 

ўсмешлівы: Барковіч … здзівіў не аднаго падарожніка сваёй высока ўзнятай 

галавой з загадкава-ўсмешлівым тварам (М.Зарэцкі); Што больш глядзеў ён у 

загадкава-ўсмешлівыя вочы Андрэя Шыбянкова, то ўсё шырэй і шырэй 

расхіналася перад ім чорная заслона ягонага страху (М.Зарэцкі). 

ЗАДУМНА. Задумліва, задуменна: Сіва-сіняя поўнач задумна глядзіць з-пад 

карчышчаў... (З.Бядуля). 

ЗАЗОРЫЦЬ.  Засвяціцца (як зоры); заззяць, зазіхацець: Ў небе зазорылі зоры 

(Ю.Гаўрук); І ён [Май] зазорыць людзям з роду ў роды... (З.Бядуля). 

ЗАІМКЛІВІЦЬ. Імкліва праявіць дзеянне: У вясновай вясёлкавай пене 

заімклівіла радасць ізноў (М.Багун).  

ЗАІСТУЖЫЦЬ (ЗАЙСТУЖЫЦЬ). Выканаць дзеянне з дапамогай істужкі 

ці падобна істужцы; завязаць, заплесці: Ці знайду шурпавата-звычайныя 

словы, летуценні заістужыць шлях  ці знайду? (У.Дубоўка); Васількі 

зайстужыла ў вянок любая... (У.Дубоўка); Сум развею, не буду соўкаць, 

заістужу слова сталёвым каррэ (У.Дубоўка);  Толькі днём заістужыла 

неба, чуць прачнуўся зялёны ўсход... (З.Бандарына). 

ЗАКРЫЛІЦЬ. Выканаць дзеянне з дапамогай крыл (падобна крылам): ... на 

мора закрылілі крыллі (З.Бядуля). 

ЗАКРЫНІЧЫЦЬ. Выканаць дзеянне, уласцівае крыніцы (падобна крыніцы); 

адпаведнік рускаму “забить ключом”: Кроў у нас хай закрынічыць 

(У.Дубоўка); Закрынічыў пошчак навакол ад парванай струны аднэй 

(У.Дубоўка); Людзі кажуць – у сэрцы дзяўчыны закрынічыла сінь васілька 

(З.Бандарына); Закрынічыла сэрца... (Я.Пфляўмбаўм); ... колькі плыняў 

жывых і даспелых закрынічваюць радасць пярыстую! (Я.Пфляўмбаўм); 

Закрынічыла радасць ціхая ў грудзёх... (А.Жаўрук); Мы не згінем! Песняй-

лавай закрынічым у палёх (Ю.Таўбін); І ў сэрцы стамлёна-сцюдзёным ізноў 

закрынічыла кроў (М.Машара); І ізноў закрынічыла песнямі неспакойнае 

сэрца маё... (М.Машара); Закрынічыў уздым Адраджэння... (М.Машара); 

Закрынічыла радасць тварэння... (М.Машара). 

ЗАКРЫШТАЛІЦЬ. Праявіць уласцівасць крышталю; заблішчаць падобна 

крышталю; зазвінець (як крышталь): Яно [сонца] не ўцерпіць – праслязіцца, і 

слёзы закрышталяць у красе (Я.Пушча);   ... у калоссях шнуроў 

закрышталіць [смех] (В.Маракоў); ...Часам кропля на саломцы 

закрышталіць, як сляза (М.Машара); Закрышталіць, заіскрыцца, ападзе 

яна [сляза] на дол... (М.Машара). 

ЗАКУДРАВІЦЬ. Ад прыметніка кудравы; заблытаць: Закудравіў час асенні 

(П.Трус). 

ЗАЛАТАКОСЫ. Які мае (нагадвае) залатую касу (залатыя косы): Вецер-

гарманіст абходзіць круг залатакосых хмарак (У.Хадыка). 

ЗАЛАТАКРЫЛЫ. Які мае (нагадвае) залатыя крылы: Я бачыла раз, як 

матыль залатакрылы, парваўшыся з зямлі, угару хацеў узляцець (К.Буйло). 

ЗАЛАТАПРОМЕНІ. Залатыя промні: Дзень хіліць гусу галаву і ў спрыт 

ссыпае скарбы-знахады – залатапромені ў ставу (У.Жылка). 

ЗАЛАТАСТРУННА. Прыслоўе ад аказіянальнага залатаструнны або ад 

словазлучэння “залатыя струны”; пранізліва, натхнёна, узрушана: 

Залатаструнна йграе ўжо вясна (Я.Купала). 

ЗАЛАТАСТРУННЕ. Сукупнасць залатых струн; тое, што характарызуецца 

залатымі струнамі: Трымціць, заходзіцца залатаструнне, лісты люляюць 

ласку слоў (Я.Пушча). 

ЗАЛАТАЦВЕТ.  Залаты цвет: Там зоры яркія гараць над Беларуссю, гараць і 

падаюць ў залатацвет раўнін (П.Трус); Агні ў надзор’і залатацветам 

шалясцяць (П.Трус). 

ЗАЛАЧОНАВАЛОСЫ. Які мае (нагадвае) залачоныя валасы: Ці не лябёдкі 

гэта перакінуліся раптам у залачонавалосых дзяўчатак (З.Бядуля). 

ЗАЛУЧЫНІЦЦА. Засвяціцца (загарэцца), як ад лучыны (як лучына): 

Залучынілася песняй кроў... (А.Вольны).  

ЗАЛУЧЫНІЦЬ. Засвяціць (загарэцца), як ад лучыны (як лучына): Успаміны, 

часам, залучыняць (Ю.Лявонны). 

ЗАМЯЦЕЖЫЦЬ. Узняць мяцеж; выканаць дзеянне, якое нагадвае мяцеж: 

Прадонні Белавежа сваволлем замяцежаць (Ю.Лявонны).  

ЗАМЯЦЕЛІЦЬ. Узняць мяцель (мяцеліцу); выканаць дзеянне, якое нагадвае 

мяцель (мяцеліцу): ... замяцелілі [снег і ветры] беллю даліны (М.Машара); 

Замяцеліў – завірыў [вецер] ... (М.Машара); Вецер лісце трасе, завірыць, 

замяцеліць (М.Машара). 

ЗАПАЖАРЫЦЬ. Узняць пажар; узняцца пажарам (як пажар); запаліць: Ваш 

дух юнацкі, бодры над краем запажарыў... (З.Бядуля); Хай твой [сонца] 

пламень светазарны запажарыць маю кроў! (З.Бядуля).   

ЗАПЕЎНІЦЦА. Выканаць дзеянне падобна пеўню (распусціць хвост, як 

певень); прачнуцца рана (як певень): Кінулі зерне, і вось, – з хрыпам гнілых 

ліхалеццяў у блізкіх і дальніх  палёх чорны запеўніўся вецер (М.Багун).   

ЗАПРЫГОРШЧЫЦЬ. Выканаць дзеянне з дапамогай прыгаршчаў або 

падобна прыгаршчам; заключыць у прыгаршчы (як у прыгаршчы): Палыны 

пасівелі на ўзгорку, запрыгоршчыць і кіне іх вецер (У.Дубоўка). 

ЗАРНІЧЫЦЬ. Рабіць такім, як зарніца (у зарніцу): Бляск самотны 

зарнічыць узвыш (Я.Пушча). 

ЗАРЭЦЬ.  Набываць прымету зары; святлець: Зарэе даль (У.Хадыка). 

ЗАСНЕЖЫЦЬ. Пакрыць снегам; зацерусіць: Заснежыў снежань (А.Гурло); 

Заснежыў месяц шлях-дарогу... (А.Гурло). У другім кантэксце дзеяслоў 

ужыты ў пераносным сэнсе і мае словаўтваральнае значэнне ‘як бы надзяліць 

(запоўніць, пакрыць) тым, што названа ўтваральнай асновай’ (як бы пакрыць 

снегам; зрабіць светлым (падобным на снег). 

ЗАХМАРНЫ.  Які знаходзіцца за хмарай (хмарамі); высокі, недасяжны:       

... сягоння тое – уздым захмарны (А.Гурло).   

ЗАЦЫМБАЛІЦЬ. Выканаць дзеянне, уласцівае цымбалам; зайграць (на 

цымбалах): Зацымбалілі цымбалы... (Я.Купала). 

ЗАЦЬМЯНІЦЬ. Зменшыць (аслабіць) ступень праяўлення якасці; зрабіць 

больш цьмяным: ... каса знячэўку зазваніла, зялёны шоўк травы скасіла і 

кветак бляскі зацьмяніла (А.Гурло). 

ЗВАНІСТЫ (ЗВОНІСТЫ). Які валодае ўласцівасцямі звону; гучны (як 

звон): У сэрца б’е званістая адліга... (Ю.Лявонны); Ах, песні нашы 

звоністы... (Ю.Таўбін). 

ЗВОНКА-ЗАДОРНЫ. Складаны прыметнік ад звонкі і задорны: Увушшу 

выразна звінеў меладычны, звонка-задорны снег (М.Зарэцкi). 

ЗВОНКА-ЗЫЧНА. Складанае прыслоўе ад звонка і зычна: Мне пяе малаток 

звонка-зычна (В.Маракоў). 

ЗВОНКАСТРУННЫ (ЗВОНКА-СТРУННЫ). Які характарызуецца 

звонкімі струнамі; гучны, звонкі: Ходзіць сцежкай-павуцінай ад хаціны да 

хаціны лірнік з лірай звонкаструннай... (Я.Купала); Залаціцца-весяліцца 

звонка-струнная вясна (А.Александровіч). 

ЗДАРОВІЦЬ. Рабіць здаровым; аздараўляць, лячыць: Мы рады вечару ў 

палёх – ён нас здаровіць прахалодай (У.Хадыка). 

ЗДРЫГВЕЦЬ. Ператварыцца ў дрыгву;  набыць выгляд, якасць ці 

ўласцівасць дрыгвы: Перад сусветным вялікім мецяжом у прадсмяротным 

стогне здрыгвеюць гады (П.Шукайла). 

ЗЕЛЕНА-СІНІ (ЗЯЛЁНА-СІНІ). Складаны прыметнік ад зялёны і сіні: 

Вечарам зелена-сінім ветры расу ўсю змялі (Я.Пушча); Я не чакаў, каб 

гэтых клёнаў шоўк, што быў вясной зялёна-сіні, завяў, асмужыўся, 

пажоўк... (П.Глебка). 

ЗЕЛЯНЯВІЦЬ. Рабіць зелянявым: Травень зелянявіць, травень сее просінь... 

(Я.Туміловіч). 

ЗЕМІЦЬ.  Схіляць (да зямлі); апускаць: Не ходзіма сцежкай горнай і голаў 

пад ногі не земім (Я.Пушча).   

ЗЛАМАНАСЦЬ. Апатыя, бяздзейнасць (ад зламаны): Ужо зламанасць 

ланцужыць даўно (З.Бандарына); ... і даўно зламанасць і бяскрыласць 

(З.Бандарына). 

ЗЛАТАБЛЕСК (ЗЛОТАБЛІСК). Залаты блеск (бліск): Аздобіў сакавік у 

златаблеск даліны... (З.Бядуля); Край, які мы ад калыскі вечна снілі, – ён 

узняўся ў злотабліску з лютай былі (У.Хадыка). 

ЗЛАТАСТРУНЬ. Сукупнасць залатых струн; тое, што характарызуецца 

залатымі струнамі: Ой рассыпся, песня, звонкай златаструнню па зялёным 

гаі, па зялёнай руні! (З.Астапенка). 

ЗЛАТАТКАНАСЦЬ. Уласцівасць (асаблівасць) таго, што ткана золатам 

(злататканага): І ў гэтым найбольшая радасць, злататканасць для новых 

узлётаў (У.Дубоўка). 

ЗЛОСНА-РАШУЧЫ. Складаны прыметнік ад злосны і рашучы: І расла, 

разбухала ў грудзях шалёная адвага, гатова была прарваць цяжарны пласт 

даўкага страху, выліцца ў нейкі злосна-рашучы ўчынак (М.Зарэцкі); Як 

заўсёды, зараз напусціць на твар сярдзіта-дзелавую, злосна-рашучую міну, 

пройдзецца яшчэ разы са два па пакоі размашыста-цвёрдымі крокамі… 

(М.Зарэцкі). 

ЗЛЫСІЦЬ. Зрабіць падобным да такога, які названы ва ўтваральнай аснове; 

зрабіць лысым; агаліць, зрабіць нябачным: Месяца хмурага рог стрэхі 

імшаныя злысіў (А.Якімовіч). 

ЗМАГАРНА. З запалам (імпэтам) змагара: Наперад, змагарна наперад! 

(Власт). 

ЗОЛАТАЗВОННЫ (ЗЛАТАЗВОННЫ). Які характарызуецца залатым 

звонам або нагадвае яго: Люблю больш я золатазвонны сум (Я.Пушча); Ў 

цемры асенніх начэй спяць златазвонныя далі (В.Маракоў); Эх вы, думкі 

золатазвонныя ... век крынічыць у вас моладасць неўміручая, разгонная... 

(Р.Суніца). 

ЗОЛАТАКВОЛЫ. Складаны прыметнік ад залаты і кволы: Восень 

прачнулася раніцай яснаю, золатакволымі лісцямі шастае 

(А.Александровіч). 

ЗОРАТКАНЕЦ. Той, хто тканы зорамі (тчэ зоры): Я – сонечны воін!   Я – 

гром-зоратканец! (З.Бядуля). 

ЗОРНАВОКІ. Які нагадвае зорнае вока (зорныя вочы): Такім уцешным, 

зорнавокім раджаўся хлеб, пахучы хлеб (М.Хведаровіч). 

ЗОРНАКРЫЛЫ. Які мае (нагадвае) зорныя крылы: Увязваць барацьбу з 

каханнем зорнакрылым, праблема – як раса, сівая вечнасць! 

(А.Александровіч). 

ЗОРНАСЦЬ. Стан, які характарызуецца зорамі (зорным небам); святло, 

мігценне: У зорнасці начэй я сеяў іскры сэрца поўнай жменяй (З.Бядуля); 

Мярэжы-строі ўраніла зорнасць за акном (П.Трус); … і блішчыць мне з далі 

зорнасць маяка (А.Гурло); Пырэй з малачаем у корань падрэзан … каб новая 

зорнасць свяціла над краем (А.Гурло); Нечая зорнасць былая, нечая казка 

адна (В.Маракоў). 

ЗОРНАЦВЕТНЫ. Які характарызуецца зорным цветам ці нагадвае яго: Не 

пра цемру беспрасветную, што людзям сляпіла вочы, а пра яснасць 

зорнацветную, што развеяла нам ночы (Я.Купала). 

ЗОРЫЦЦА. Свяціцца (агніцца) (ад зор):  Яшчэ зорыцца неба над гаем... 

(Я.Журба). 

ЗРАЗОРЫЦЬ. Надаць выгляд, якасць ці ўласцівасць разоры; тут: пакрыць 

маршчынамі: Час яшчэ твару майго не зразорыў (М.Танк). 

ЗЯЛЁНА-БЛАКІТНЫ. Складаны прыметнік ад зялёны і блакітны: З 

надрэчных пяскоў аксамітных, з бяздонняў зялёна-блакітных спеў льецца 

маркотны і палкі... (Н.Арсеннева). 

ЗЯЛЁНА-ЖОЎТЫ. Складаны прыметнік ад зялёны і жоўты: Мне хацелася 

тады ўзяць яе [Алёнкі] мокрую ды белую руку, доўга ціснуць, прыхіліцца к ёй 

... а тады, аберуч абняўшыся, пайсці па зялёна-жоўтай траве, бліжэй к 

лесу... (В.Каваль). 

ЗЯЛЁНАКОСЫ. З зялёнымі косамі; які (якая) мае зялёную касу (зялёныя 

косы): Выеду да тэй зелёнакосай, каб цябе ў расcтанні ўспамінаць 

(М.Лужанін). 

ЗЯЛЁНАКУДРЫ. Які мае (нагадвае) зялёныя кудры; з зялёнымі кудрамі: З 

кургану відаць было зелёнакудрыя пажары лесу і зараснікаў на краёх поля 

(К.Губарэвіч). 

ЗЯЛЁНАЛІСТЫ.  З зялёнымі лістамі; які мае зялёныя лісты: Ой ты, клёне  

мой зялёналісты, над табой зара заранкаю цвіце... (Я.Пушча). 

ЗЯЛЁНА-РАДАСНЫ. Складаны прыметнік ад зялёны і радасны: Стары 

ўгледзеўся ўдаль, падставіў далонь к вачам і бачыць: поле зялёна-радаснае, 

шырокае, сходзіцца з небам (В.Каваль). 

ЗЯЛЁНАЦВЕТ. Зялёны цвет: Ой, песні!.. Песні-веснаплыні... Маёй душы 

зялёнацвет!.. (П.Трус). 

ЗЯМЛІСТА-ШЭРЫ. Шэры, як зямля: Сяргей Панасюк як бы бачыць яе 

твар, зморшчаны, зямліста-шэрага колеру... (З.Бядуля). 

З’ЯРМІЦЬ. Прывесці ў стан ярма; зняволіць: ... падданых з’ярміў ён 

[ваўкалак] мільён (Я.Купала). 

